
Nd. 274. Tillaga til þingsályktunar [147. mál]
um athugun á auknum siglingum.

Flm.: Guðlaugur Gíslason.

Neðri deild Alþingis ályktar að skora á ríkisstjórnina að skipa þr'igstja eða fimm
manna nefnd til athugunar á, hvort mögulegt sé og hagkvæmt fyrir íslendinga að
koma sér upp auknum skipastól til vöruflutninga milli erlendra hafna til atvinnu-
aukningar og gjaldeyrisöflunar. Ef svo telst, skal nefndin athuga sérstaklega, eftir
hvaða leiðum því yrði helzt við komið, og þá einnig, hvaða stærð skipa væri talin
arðvænlegust og bezt henta.

Greinargerð.
Eins og kunnugt er, byggjast gjaldeyristekjur Íslendinga að langmestu leyti eða

nær eingöngu á útfluttum sjávarafurðum, og hefur svo verið um langa tíð. Er þetta
eðlilegt, þar sem Íslendingar eru fyrst og fremst fiskveiðiþjóð. En sveiflur í afla-
brögðum og óvæntar verðbreytingar sjávarafurða á erlendum mörkuðum hafa oft
haft mjög truflandi áhrif á allt efnahagskerfi þjóðarinnar, og hefur þetta hvað
greinilegast komið í ljós nú hin síðustu ár.

Hefur þetta orðið til þess, að stjórnvöld og aðrir hafa gert sér fulla grein fyrir,
að skjóta verður fleiri stoðum undir atvinnulíf og gjaldeyrisöflun þjóðarinnar og
vinna verður að því, að svo megi verða, og má í því sambandi benda á virkjun
Þjórsár við Búrfell, sem nú er að verða að veruleika og gerir meðal annars álbræðsl-
una í Straumsvík mögulega auk annarrar stóriðju. Þá standa einnig yfir, eins og
kunnugt er, athuganir á möguleika á, að hér verði komið upp efnaiðnaði í stórum
stíl á okkar mælikvarða og einnig olíuhreinsunarstöð, sem hvort tveggja byggist á
þeirri orku, sem býr í fallvötnum landsins og iðrum jarðar (gufuorkunni). Auk
þess er nú mjög rætt um gjörvinnslu sjávarafurða, og hlýtur að því að koma fyrr
en síðar, að svo verði. Allar miða þessar framkvæmdir og athuganir að því að
treysta atvinnulífið, auka þjóðartekjurnar og afla aukins erlends gjaldeyris.

Tillaga sú, sem hér er flutt, miðar í sömu átt. Vitað er, að aðrar þjóðir afla sér
verulegs erlends gjaldeyris eftir þessari leið, auk þess sem það veitir sjómönnum
þessara þjóða arðvænlega atvinnu. íslendingar hafa frá fyrstu tíð verið sjófarendur
og siglingamenn góðir. Er þeim það í blóð borið. Er því ekki nokkur ástæða til að
ætla annað en að sjómenn okkar væru fullkomlega færir um að leysa af hendi það
hlutverk, sem þeim er ætlað í þessu sambandi, ef fjárhagslega væri mögulegt og
arðvænlegt gæti talizt að koma þeirri atvinnugrein á fót, sem hér um ræðir.

Hvaða rekstrarfyrirkomulag bezt mundi henta, ef til kæmi, verður að athugast
mjög vandlega. Kæmu þar að sjálfsögðu til greina þau skipafélög, sem fyrir eru,
stofnun almenningshlutafélaga eða einstaklingar, sem yfir fjármagni hefðu að ráða
eða fjármagn gætu útvegað. En gera verður ráð fyrir, að hér yrði um það 'mikið
stofnfjárframlag að ræða, að sérstök fyrirgreiðsla hins opinbera væri nauðsynleg Í
sambandi við lánsfjárútvegun.

Umhugsun um þetta mál hlýtur að leiða hugann að hinu sérstæða framtaki
Loftleiða h/f, sem að langmestu leyti byggja hinn stórfellda rekstur sinn á flutn-
ingi erlendra farþega þjóða og heimsálfa milli. Þeir menn, sem þar bafa verið og
eru að verki, hafa unnið þjóðþrifaverk og borið hróður þjóðarinnar vítt um veg.
Gefur þetta sérstæða framtak ástæðu til að ætla, að íslendingar geti einnig orðið
virkir þátttakendur á því sviði, sem hér um ræðir. Sú staðreynd blasir við, að Íslend-
ingar hafa byggt upp nútímaþjóðfélag sambærilegt öðrum menningarþjóðfélögum,
en það útheimtir aftur á móti, að neyta verður allra ráða til þess að gera grundvöll
þjóðartekna og gjaldeyrisöflunar eins traustan og fjölbreyttan og frekast er kostur á.
Í samræmi við það er þessi tillaga flutt.


